
   Темĕнле тăрăшса тĕпчесен те, çын чĕринче мĕн пуррине вĕçне çити пĕлсе çитереймĕн. Хĕр чĕри тесен вара, унта мĕн пулса иртнине уйрăмах ăнланма йывăр...

Çĕртме уйăхĕн варринче эпир, хаçат фотокорреспонденчĕпе иксĕмĕр, сухаçăсен республикăри конкурсне çитсе куртăмăр. Кун пек ăмăрту-конкурс малтанхи хут пĕр вунă-вуникĕ çул каярах Çавал шывĕ хĕрринче, Чăваш ялхуçалăх сăнав станцийĕнче, пулса иртнĕччĕ. Çак тĕлĕнмелле хитре тупăшу вырăнне кăçал та улăштарман иккен.

Вырăнĕ, чăн та, питĕ лайăх. Куç виçейми сарлака-сарлака çĕр лаптăкĕ Кĕçĕн Çавал хĕрринелле меллĕн вашăкланса анать. Конкурс ирттермелли анасене анаталла мар, вашăка урлă уйăра-уйăра панă. Çĕрĕç ăстисем, агрономсем, ăна-кăна чухлаççĕ çав. Унсăр мар. Ара, анаталла май сухаласан, çуллахи шалкăм çумăрсем вăхăтĕнче тăпрана шыв çурса анма пултарать. Хайхи эрози тенине кĕтсех тăр.

Эпир çитнĕ тĕле ăмăрту пуçланнăччĕ ĕнтĕ. Ман юлташ Панарин фотокор çула тухма хăвăртах пуçтарăнаймарĕ. Хатĕр-хĕтĕрĕ нумай-çке вĕсен, фотографсен!.. Пленки-качки унта...

— Нимех те мар, — аллине сулчĕ Панарин, эпĕ ӳпкелешнине сиссе. —Ăмăрту пĕтмен-ха. Кам çĕнтернине пурпĕрех пĕлĕпĕр. Мала тухнисене пьедестал çинче ӳкерсе илĕпĕр. Ку пирĕншĕн аванрах та. Чи вăйлин аллинче «Ылтăн пучах» кубок пулать. Вăт!

Кунĕ те паян, пĕр-пĕр «пуçлăх» кăтарту панă пекех, питĕ ырă. Чăн та, ĕнерхи ăшă çумăр хыççăн кăшт сулхăнлатнă-ха. Анчах хĕвел пурпĕрех хаваслăн кулкаласа пăхать. Сенкер тӳпе тăрăх вăхăт-вăхăт шурă упа евĕрлĕ шурă пĕлĕтсем упаленсе иртеççĕ. Çук, вĕсем çутă куна самантлăха та тĕксĕмлетмеççĕ.

Çавал хĕррине халăх чылай пухăннă. Конкурса хутшăнакан кашни трактористпа пĕрле е колхоз председателĕ, е совхоз директорĕ, е бригадир килнĕ. Вĕсĕн çуммипе вара — ахаль çынсем. Çерем çинче, ăмăрту вырăнĕнчен кăшт аяккарахра, грузовиксем, «Москвичсемпе» «Жигулисем» çуталса лараççĕ.

Халăх хушшинчи калаçуран эпĕ пĕлтĕм: ăмăрту валли уйăрнă çĕр лаптăкĕнче халиччен чавкапуç (клевер, эппин) ӳстернĕ. Пилĕк-ултă çул техĕмлĕ утă çула-çула илнĕ. Кăçал вара, çуркуннеренех кĕтӳ çӳретнĕ хыççăн, кунта çĕртме сухи тума шут тытнă.

Çăмăлах пулмасть ăмăртăва тухакан сухаçăсене çак çереме уçма. Юрать-ха, сăнав станцийĕ конкурс валли ДТ-75 йышши хăватлă тракторсем уйăрса панă. Вĕсемпе темле çереме те ӳпне çавăрма пулать.

Хурçă утсем — кашни хăйĕн ани çинче — тӳп-тӳрĕ суха кассисем тăрăх йывăррăн йăраланса шăваççĕ. Вĕсен ĕçне жюри членĕсем, куç сиктермесĕр тенĕ пек, хытă тĕрĕслеççĕ.

— Стартра — Зоя Альдеева! — илтĕнсе кайрĕ çак хушăра хулăн та уçă сасă. — «Чăвашъен» колхоз трактористки!..

Кĕрр! кĕрлесе илчĕ пĕтĕм халăх. Унтан шăна вĕçни те илтĕнесле шăпăрт пулчĕ. Жюри членĕсем те, ахаль çынсем те кабина алăкĕ çине шурă сăрпа «7» хисеп çырса хунă трактор патнелле туртăнчĕç. Ара, ăмăртăва хутшăннă вунçичĕ тракторист хушшинче Альдеева пĕртен-пĕр хĕр-çке-ха!.. Тĕрĕссипе, республика уй-хирĕсенче хĕрарăм механизаторсем сахал мар тăрăшаççĕ. Трактористсем, комбайнерсем, шоферсем... Малтан республикăри штаб хĕрарăм сухаçăсен конкурсне хăйне уйрăм-ирттерме шутланăччĕ. Анчах районсенчи ăмăртусенче чиперккесен йышĕнчен пĕр çын кăна юлнă иккен. Республикăри конкурса вара Зоя Альдеева килнĕ.

Акă трактор кабинин пусма картлашкийĕ çине кăвак комбинезон тăхăннă патвар та йăрăс пӳ-силлĕ хĕр улăхса тăчĕ. Именнĕн кулкалать хăй. Сăнĕ пĕр хĕрелет, пĕр шуралать. Эх, хĕр тени çав! Пилĕкне сарлака чĕн пиçиххипе хытă çеç туртса çыхнă — йĕкĕр ывăçа кĕмелле тейĕн. Комбинезон çухавин сулахай вĕçне роза чечекĕ тĕрлесе хунă.

— Куратăн-и? — айăкĕнчен чавсапа кăлт тĕртетĕп эпĕ юнашар тăракан фотокора.

— Куратăп-ха... Ан чăрмантар, — тет вăл, фотоаппаратне чак та чак тутарса. — Селĕм ӳкерчĕк пулать... анчах...

Панаринăн «анчахне» эпĕ халлĕхе тавçăрса илеймерĕм. Хĕр алли тытса пыракан хурçă ут вырăнтан хускалчĕ те ана варрипе малалла кĕрлеттере пачĕ. Ку епле-ха? Ытти трактористсем хăйсен анисене пурте хĕрринчен сухалама тытăнчĕç. Зоя Альдеева вара ăна варринчен пуçăнчĕ. Эпĕ ăнлантăм: кун пек сухана хальхи вăхăтра «конверт» мелĕпе сухалани теççĕ. Кунта хайхи плугăн кассисем тăпрана ана варринелле çавăра-çавăра хураççĕ. Тул еннелле çавăрттарса сухаласан, ана варринче яланах тарăн ланкашка йĕр юлать. Ăна кайран сӳрепе те, культиваторпа та тикĕслетсе тӳрлетме çук. Курăсăн, унта е шыв кӳлленсе тăрать, е, çĕре кăшт тайлăмрах пулсан, кӳлленчĕк шыв аяккалла çурса тухать. Каллех — эрози...

— Маттур, майне пĕлет! — сасăсем илтĕнчĕç куракансем хушшинчен. — Пултара-а-ать!..

Ман тусăм Панарин таврара мĕн пулса иртнине пачах асăрхамасть тейĕн. Вăл нумай çул çӳренипе лăсканса-тăпăлса пĕтнĕ блокнотне кăларнă та, ăна хăвăрт-хăвăрт уçкаласа, тем шырать.

— Пĕлетĕп... Питĕ лайăх пĕлетĕп ку хĕре, — хыттăнах мăкăртатать хăй. — Таçта çырса хуни те пурччĕ...

— Мĕн пĕлетĕн? Мĕн çырса хунăччĕ? — тĕлĕнсе ыйтрăм эпĕ.

— Ара, Зоя Альдеева! — кăшкăрчĕ фотокор, кунталла килекен трактор еннелле пӳрнипе тĕллесе. — Виçĕмçул çак хĕр «Паха тĕрĕ» фабрикăра ĕçлетчĕ. Сăнĕ те, хушамачĕ те çавах. Çавах вăл, çавах! Зоя Альдеева!..

Эпир çапла калаçса тăнă хушăра Зоя Альдеева хăй анин ку пуçнелле çитрĕ те самантрах каялла çаврăнса лерĕлле кĕрлеттерчĕ. Çаврăм хыççăн çаврăм тăвать хĕр сухаçă. Унăн пилĕк касăллă плугĕ таçтан тĕпĕнчен хускатса кăпкалатать тăпрана.

Жюри членĕсем суха кассин тарăнăшне те, сарлакăшне те питĕ чăркăшланса виçеççĕ, тĕрĕслеççĕ. Пĕр тĕлте кăна мар, касă тăршшĕпех — темиçе тĕлте.

— Ава-а-ан!.. Тĕрĕ тĕрленĕ пекех хитре сухалать, — сасă илтĕнчĕ хыçăмра.

Эпĕ вăрт çаврăнса пăхрăм та тĕлĕнсех кайрăм: палланă çын, Иван Тихăнăч Палюков тăра парать. «Чăвашъен» колхоз председателĕ! Епле-ха эп ăна маларах асăрхайман? Халăхĕ ытла йышлă çав. Хĕвĕшет, хĕвĕшет, хĕвĕшет... Куçпуç та алчăрать...

Сăмах май каласах хăварам: «Чăвашъен» колхозра эпĕ паянччен пилĕк-ултă çул маларах хаçат ĕçĕпе пулса курнă. Иван Тихăнăч Палюков — сумлă та кăмăллă çын.

Манăн фотокор Панарин хайхи ăна пĕр именмесĕр йӳтетме тытăнчĕ.

— Чимĕр-ха, — тет вăл, тем пулнă пек, — Зоя Альдеева тĕрĕ фабрикинче ĕçлетчĕ-çке. Эпĕ ӳкернĕ сăнĕ хаçатра та тухрĕ. Халь, авă, трактор çинче. Усалли çук-ха кунта. Çапах тĕлĕнмелле... Епле шут тытнă-ха вăл?

— Çаплах, ара, — йăл кулать Иван Тихăнăч, хура мăйăхне шăлкаласа. — Зоя кунта та питĕ хитре ĕçлет.

- Каларăм-çке, тĕрĕ тĕрленĕ пек...

Каласса каларĕ-ха председатель. Анчах эпĕ Зоя Альдеева ĕçне сăнатăп та, куç умне урăхларах, анлăрах сăнар килсе тухать. Трактор плугĕ çавăрса хуракан касă лаптăкĕсем мана хаклă йышши пустав тăрăхĕсем пек курăнаççĕ.

Ман фотокор Панарин хыттăнах мăкăртатать:

— Çăмăл ĕçрен — йывăр ĕçе, — тет вăл. — Уçă сывлăшран — тусан ăшне. Çук, çук, кунта тем урăххи пур... Вăрттăн япала...

Иван Тихăнăч ун сăмахне илтет те кулать.

— Кам пĕлет, пулма та пултарать, — тет вăл.— Хĕрсен вăрттăн шухăшне пĕлсе çитереймĕн...

«Вăрттăн шухăш»... Ку сăмах мана та кăсăклантара пуçларĕ. Зоя Альдеева тунă пурнăç утăмĕнче пĕр хастарлăх е патриотизм тени кăна çителĕксĕр пек туйăнать мана. Кунта, Панарин тусăм калашле, темĕнле вăрттăн япала пурах. Анчах хĕр чĕринче мĕн пулса иртнине чухласа илме...

Ăмăрту-конкурс çуллахи вăрăм кун каçалла сулăнсан вĕçленчĕ. Пĕрремĕш вырăна, жюри пĕлтернĕ тăрăх, сăнав хуçалăхĕнчи Яков Симуков йышăнчĕ. Пирĕн Зоя Альдеева иккĕмĕш вырăнта иккен. Виççĕмĕшĕнче — Вăрмар районĕнчи совхозран килнĕ Павел Удиванов механизатор.

Пĕр-пĕр спорт ăмăртăвĕнчи пекех, çĕнтерӳçĕсем валли пьедесталне малтан туса хатĕрленĕ-мĕн. Конкурсра палăрнисем хăйсен тивĕçлĕ вырăнĕсене йышăнчĕç. Зоя Альдеева иккĕмĕш картлашка çинче тăрать. Паçăр вăл пуçне шултра чечеклĕ сарă тутăр çыхнăччĕ. Икĕ вĕçне хыçалалла туртса. Халь Зоя тутăрне салтнă. Арçынла кастарнă çырă çӳç пайăркисем çил çинче вĕттĕн çеç чӳхенкелесе илеççĕ. Вăтанать пулас хĕр. Куçĕпе умри çынсем çине мар, вĕсен пуçĕсем урлă, таçта инçетелле пăхать. Салхулăх та, хаваслăх та пур ун сăнĕнче. Панарин фотокор хăйĕн аппарачĕпе пĕр вĕçĕм чаклаттарать, çĕнĕрен çĕнĕ кадр ӳкерет.

Парнесем валеçе пуçларĕç. «Ылтăн пучах» кубокпа магнитофон Симукова тивĕçрĕ. Зойăна транзистор тыттарчĕç. Виççĕмĕшне мĕн панине эпĕ лайăххăн асăрхаса та юлаймарăм. Çав самантра пирĕн пата кĕске сăран куртка тăхăннă, тĕм-хура çӳçлĕ те кăн-кăвак куçлă йĕкĕт пырса тухрĕ.

— Тĕрĕс мар тăваççĕ, — сăмаха шăл витĕр сăрхăнтарса каларĕ вăл. — Жюри, жюри, теççĕ. Мĕн амак жюрийĕ унта! Çурри ытлă сăнав хуçалăхĕнчи çынсене кĕртсе тултарнă... Вĕсем, тӳп-тӳрĕ чунлă судьясем, хăйсен сухаçинех мухтаççĕ. Вăт сире жюри — йытă хӳри...

Эпĕ хампа юнашар тăракан Палюковран шăппăн çеç ыйтрăм:

— Кам ку?

Иван Тихăнăч кам пирки сăмах пынине ăнланчĕ.

— Каçарăр, — терĕ вăл, — сире паллаштараймарăм. Ку — пирĕн колхозри механик Байгулов... Владимир Алексеевич... Ак ку....

Эпир алă тытрăмăр. Бăйгулов леш жюри тенине малалла тустарать.

— Кам чăннипех лайăх сухалани виçмесĕр-мĕнсĕрех ал тупанĕ çинчи пек курăнать, — тет вăл. — Вĕсем пур...

— Юрĕ-çке, юрĕ, Володя, — лăплантарать ăна колхоз председателĕ. — Эс ĕнтĕ, пĕлетпĕр-ха, хамăр Зойăшăнах çунатăн... Ытлашши хыпăнма кирлĕ мар. Пирĕн Зоя мĕнпур арçын хушшинче çав-çавах мала тухрĕ.

Кун пек каласан, Байгулов йăл кулса илчĕ те пуçне пĕкрĕ... «Çамрăк, питĕ çамрăк-ха вăл, колхоз механикĕ», — савăнса та ăмсанса шухăшларăм эп ăшăмра.

Халăх тĕрлĕ еннелле саланма тытăнчĕ. Колхоз председателĕ Палюков пире, Панаринпа иксĕмĕре, хăйсем патне хăнана кĕрсе тухма чĕнчĕ. Панарин килĕшмерĕ.

— Ман кĕçĕр çĕрĕпех ĕçлемелле, — терĕ вăл. — Ырана валли ӳкерчĕксем хатĕрлемелле, аттук редактор пуçа касать.

— Юрĕ, эпĕ те кĕçĕрех таврăнăп Шупашкара, — алă патăм фотокор тусăма. — Ирхине редакцие çитĕп, паян тунă ӳкерчĕксем айне çирĕм-вăтăр йĕрке çырса парăп.

— Эх, очерк кĕрлеттерсен аван пулмалла та, — куçне хĕссе илчĕ Панарин. — Мĕн тери сюжет — чăваш тĕрри... трактор... ăмăрту... юрату...

— Сюжетшăн тавтапуç сана, Панарин тусăм!.. Пĕр ӳстермесĕр калатăп: паян пуçăмра чăннипех те питĕ вĕри, пите кăсăк шухăш вăранчĕ. «Епле пулсан та, тĕрĕ вăрттăнлăхне тĕпчесе пĕлмелле... Çутă цехра шурă пир тĕрлесе ларнă çĕртен уй-хире хурçă утпа «тĕрлеме» чипер хĕр Зоя ахальтен тухман ĕнтĕ»...

Шупашкартан сăнав станцине машинăсем чылай килнĕччĕ. Панарин фотокор вĕсенчен пĕринпе ермешсе кайрĕ. Эпир колхрз председателĕн «Москвичĕ» çине, хăйсĕр пуçне, виççĕн лартăмăр — Зоя Альдеева, Володя Байгулов, эпĕ. Хĕрпе каччă — хыçалта, эпĕ — Иван Тихăнăчпа юнашар. Машинăна вăл хăех тытса пырать.

— Шыв юхнă пек юртать урхамах, — терĕм эпĕ, тахçанхи такмака аса илсе.

Кунта сăмах мĕн пирки пынине Палюков чухларĕ.

— Сыснасем ăнăçлă самăртнăшăн Мускав выставкинче машина валли ордер пачĕç, — терĕ вăл сăпайлăн. — Туянса ятăм вара çак урхамаха...

Сенкер тӳперен чылай аялалла уртăннă хĕвел çути тӳрех пире хирĕç сапăнать. Куçа йăмăхтарать. Иван Тихăнăч хăй умĕнчи симĕс кантăк кăсырукне антарчĕ.

— Зоя, транзисторна юрлаттар-ха, — терĕ вăл. — Итлесе пăхар — сасси пур-и? 

— Ай-уй, Иван Тихăнăч, эп ăна тыткалама та пĕлместĕп, — ик аллине харăссăн сула-сула илчĕ Зоя.

— Кӳр-ха, хам тытса пăхам, — терĕ Володя Байгулов.

Вара вăл çак радиопа музыка ещĕкне чылайччен пăркаларĕ. Тăтăшах темĕнле чĕтренсе силленмелли, кутăн-пуçăн сиккелемелли çемĕсем килсе тухаççĕ. Эфирта мĕнпур этемлĕх пуçхĕрлĕ тăрса тапкаланать тейĕн. Ку чухнехи ритм имĕш...

Таçта теплерен тин чăваш кĕвви илтĕнсе кайрĕ. Транзистор Чăваш радиостанцийĕ тĕлне пырса лекрĕ-мĕн.



Хир-хир урлă килтĕмĕр 

Хĕрлĕ питлĕ хĕр илме,

Ял-ял урлă килтĕмĕр

Ялти ятлă хĕр илме,

Шур-шур урлă килтĕмĕр

Шух чĕреллĕ хĕр илме,

Вăрман урлă килтĕмĕр 

Вăрăм пӳллĕ хĕр илме…



— Атьсемĕр, туй юрри-çке ку! — яштах сиксе илчĕ Иван Тихăнăч. — Çук, çук, ахальтен мар ку юрă... Систерет, сигнал парать...

Володя Байгулов ахăлтатсах кулса ячĕ. Зоя, çырла пек хĕрелсе, пуçне пĕкрĕ. Мана умри тĕкĕр витĕр хыçалта мĕн пурри йăлтах курăнать. Кăшт пăрăнатăп — Зоя сăнĕ, тепре пăрăнатăп — Володя сăнĕ. Унтан каллех — Зоя... Яшлăхăма аса илсе пĕрре куç хĕссе те пăхас килет çав чиперккене... Анчах... Ах, анчах, ватăлтăм-çке, ватăлтăм! Мучи халь эпĕ. Асатте. Кукаçи...

Çапла эпир, музыкăпа-мĕнпе, вăрăм çул епле кĕскелнине те сисеймерĕмĕр. Кĕçех асфальтлă аслă çултан хир çулĕ çинелле пăрăнса кĕтĕмĕр. Сахал кайрăмăр-и, нумай-и, Иван Тихăнăч машинăна чарчĕ те хăй енчи алăка уçрĕ.

— Пуç тайса чыс тăвар-ха тăван уй-хире, — терĕ вăл, Эпир машинăран тухрăмăр. Эх, ыррăн туйăнса кайрĕ-çке пĕтĕм чуна! Эпир çурхи тулă пуссинче иккен. Калча тунана кайнă ĕнтĕ. Тепрер эрнерен пучах та кăлармалла. Ешĕл тулă пусси таçта çитиех питĕ тикĕссĕн сарăлса выртать. Машинăпа акнă калча речĕсем çип çапнă пек тӳп-тӳррĕн курăнаççĕ. Ниçта пĕр шăйрăк-кăлтăк та çук.

— Акă вăл — пирĕн Зоя тĕрри, — икĕ аллине икă еннелле вашт сарчĕ колхоз председателĕ. — Кала, Шупашкар хăни, тĕрĕ начар-им?

— Эй, çав Иван Тихăнчăн кулассиех пĕтмест-çке, — тутине тăсанçи пулчĕ Зоя. — Пĕлнĕ таран акнă ĕнтĕ... Чăн-чăн тĕрĕ кун пек мар вăл, хитререх пулать! Асанне тĕррисене курасчĕ сирĕн!.. Вăт, тĕлĕннĕ пулăттăр!..

Эпир каллех машинăна кĕрсе лартăмăр тă ялалла вĕçтертĕмĕр. «Асанне тĕрри... Ара, тепĕр кăсăк япала тупса пачĕ-çке ку ăшхыптармăш Зоя»,— шухăшлатăп хам ăссăн.

Пирĕн машина пĕр кермен çурт умне çитсе чарăнчĕ. Кабинăран тухсан, малалла пĕр утăм тăваймасăр, вырăнтах шак хытса тăтăм эпĕ. Тĕлĕнмелле-илемлĕ çурт! Унăн карнизĕпе чӳрече хашакĕсене йĕри-таврах эрешлесе чĕнтĕрленĕ. Анакан хĕвел çути ӳкнипе çав эреш-чĕнтĕр халĕ ылтăнран касса тунă евĕр курăнать.

Колхоз председателĕ Палюков кабинăра хăй вырăнĕнчех ларать-ха. Зоя çавна асăрхарĕ те:

— Эс мĕн, Иван Тихăнăч, кĕресшĕн мар-им пирĕн пата? — тесе ыйтрĕ.

— Кĕрсе тăрас мар пуль, — хуравларĕ лешĕ. — Паян мĕн иртенех правленире пулман. Темлерех ĕç-пуç унта…

— Темех пулмĕ-ха, — аллине сулчĕ Зоя. — Атя, кĕрсе кăмăл ту ĕнтĕ.

Çурт илемĕпе киленнĕ май, ман юлташсем крыльца умне çитсе тăнине те сисеймерĕм. Хайхи пăхатăп: крыльца тăррипе юписем те, кантăкĕсем те чĕнтĕрлĕ иккен. Эпĕ çаплах çăвара карса тăратăп.

— Шупашкар хăни, сире хуçисем кĕтеççĕ, — илтĕнчĕ кунта Иван Тихăнăч сасси. — Атьăр, пӳртелле кĕрер...

Эпĕ тин ырă тĕлĕкрен вăраннă пек пултăм.

Крыльца алăкĕнчен кĕрсен, веранда пуçланать. Каллех — чĕнтĕрлĕ хӳтĕ кĕтес. Пӳрт çумĕпе тăсăлса пынă чух вăл ,ансăртарах-ха. Лере, кайри пӳрт хыçнелле çаврăнсан, çак веранда, мĕнле каламалла ăна, — хăйне уйрăм пысăк зал пулса тăрать.Çуллахи шăрăх вăхăтра ларса апатланмалли, каç-каç выртса çывăрмалли сарлака та уçă пӳлĕм. Унăн стенисене йăлтах темĕнле асамлă чечексем пек касса эрешленĕ. Янкăр уçă кантăкĕсене тĕрленĕ шурă чӳрече каррисем карнă.

Эпир ĕнтĕ ушкăнĕпех, Зоя хыççăн ара, çак çутă пӳлĕме кĕтĕмĕр. Пӳлĕм варринче — пысăк çаврака сĕтел, ун йĕри-тавра — хыçлă пукансем.

Сасăсем илтĕннипе пулас, кайри пӳртрен кĕçех вăтам çулсенчи хĕрарăм васкаса-ăшталанса тухрĕ. Ку Зоя амăшĕ пулчĕ-мĕн. Сăнĕ те ун хĕрĕнни майлах. Куçĕсем çеç, тахçан, тен, Зойăнни пекех тĕм-хура пулнăскерсем, самай шупкаланнă.

— Епле килме пĕлтĕр? Ах тур-тур, — хыпăнса сăмахлать Зоя амăшĕ. — Епле тупрăр пирĕн кил тĕлне?

Эпĕ, унпала алă тытса паллашсан, ятне те пĕлтĕм. Анук ятлă вăл. Анчах апла чĕнме май çук-ха ăна, Анук аппа е инке тесе те калаймăн. Вăл манран чылай çамрăкрах. Вара ашшĕ ятне пĕлтĕм те Анна Филипповна тесе чĕне пуçларăм. Вăл — çаплах ăшталанать.

— Ах, Зоя, çăмăл ача пулса, нӳхрепрен сăра ăсса тух-ха, — тет вăл. — Юрă праçникĕ валли тунăччĕ те... Ĕçекенех пулмарĕ. Ашшĕ те паян тем ĕçпе ирех хулана тухса вĕçтерчĕ. Пĕрер çурри кирлĕччĕ-ха. Хаклă хăнасем валли.

— Эс, Зоя амăшĕ, пирĕншĕн ан чăрман, — лăплантарма тăрăшрĕ ăна Иван Тихăнăч. — Ак çак Шупашкартан килнĕ çын тĕрĕсем курасшăн... Çыраканни вăл... Сăвăсем, калавсем унта...

— И-и-и, тĕрри темех мар-ха вăл!— аллине сулчĕ Анна Филипповна. — Тĕррине кăтартма пулĕ ăна... Пĕлтĕр çапла Шупашкартисем килчĕç те, музей валли тесе, пăянам сурпанĕпе масмакне, тĕрленĕ пиçиххипе сарине илсе кайрĕç... Укçине те аванах сапларĕç хăйсем. Тĕрри-чĕнтĕрĕ пур-ха вăл. Кăтартăпăр. Темех мар.

Эпир çапла сăмах вакланă хушăра Зоя, нӳхрепрен сăра ăсса тухса, ăна газ плити çинче ăшăтма та ĕлкĕрнĕ иккен. Сăрине вăл шап-шурă кастрюльпе сĕтел çине килсе лартрĕ. Стакансем илсе тухрĕ. Унтан каллех таçта çухалчĕ.

Анна Филипповна та тахăш самантра пысăк çатмапа çăмарта ăшаласа ĕлкĕрнĕ.

— Кун каçа ăшăр та хыпрĕ пуль, ара, çиессĕр те килет пуль, — пĕр вĕçĕм пуплешет вăл çепĕç чĕлхипе. — Килĕр, сĕтел хушшине ларăр... Пĕрер курка, ара...

Володя Байгулов сăран курткине хывса пукан хыçĕ çине майлаштарса çакрĕ. Анчах колхоз председателĕ ларма шутламарĕ.

— Каç пулса килет, манăн каймалла, — терĕ вăл. — Правление бригадирсем пыраççĕ, вĕсемпе ыранхи ĕç-пуç пирки канаш тумалла...

— Астăвăр, Иван Тихăнăч, çилленетĕп, — илтĕнсе кайрĕ веранда алăкĕнче Зоя сасси. — Нихçан та каçармастăп!..

Пирĕн куç умне йăлтах çĕнĕ Зоя тухса тăчĕ. Çийне вăл çутă кĕрен тĕслĕ шалаткарах йĕтĕн пиртен çĕлетнĕ костюм тăхăннă. Юбкăпа жакет. Ытла та ятуллă вара костюмĕ. Жакетне çухавин икĕ енĕпе тĕрлесе аннă. Кĕсъе хуплачисен çӳлти хĕррисем те тĕрĕллĕ. Кăкăртан кăшт кăна çӳлерех — икĕ енче икĕ тăваткăл тĕрĕ. Хĕрлĕ те симĕс, хутăш — сарă та хура тĕссем.

Эпĕ тĕрĕсен ячĕсене питех чухлаймастăп. Анчах кусем пĕтĕмпех авалтан килекен чăваш тĕррисем. Тен, вĕсене, хамăр вăхăта кура, чылай çĕнетнĕ, çутăрах тĕс кĕртнĕ.

— Эх, Зоя-я-я, Зоюшка-а-а, — терĕ Иван Тихăнăч, çӳçне-пуçне юри тăпăлтаранçи туса. — Хам каччă пулнă пулсан, паянах сан патна евчĕ ярăттăм...

— Астăвăр, Иван Тихăнăч, асăрханарах калаçăр, — шӳтлĕ-мĕнлĕ пӳлчĕ председателе Володя Байгулов. — Евчĕ ярас текенсем кунта сирĕнсĕрех пур...

Пурте кăмăллăн кулса ячĕç. Ăшталанчăк Анна Филипповна çав самантрах таçта кайса çухалчĕ. Унччен те пулмарĕ, пӳртĕнчен вăл графинпа темĕнле хăмăр хĕрлĕ япала йăтса тухрĕ.

— Хура хурлăхан сĕткенĕ, — терĕ Зоя амăшĕ, графина сĕтел çине лартса. — Пĕлтĕр хурлăхан аванах пулнăччĕ... Килĕр-ха, тутанса пăхăр...

— Çук, çук, — икĕ ал тупанне харăсах хирĕç тăратрĕ Палюков. — Эпĕ пĕлетĕп мĕн йышши сĕткен вăл. Хайхи такмакри пек, пĕр черккине сыпсассăн — пĕр ураран ӳкерет, ик черккине сыпсассăн — ик ураран ӳкерет. Манăн машина тытса пымалла-ха... Ну, чипер! Кăмăлсăр ан пулăр! —çапла каларĕ те вăл алăк патнелле утрĕ, унта кăшт тытăнса тăчĕ. — Ку Шупашкар çыннине лайăх хăналăр, — терĕ Палюков. — Аттуш, вăл таçта юптару-ăшхыптару çырса кăларĕ...

Эпĕ, ун патне пырса, хулĕнчен тытрăм.

— Иван, Тихăнăч, — терĕм эпĕ, — манăн Шупашкара, кĕçĕрех çитмелле. Ирхине хаçат валли Панарин ӳкерчĕкĕсем айне пĕр çирĕм-вăтăр йĕрке репортаж пекки çырса памалла... Машина пирки епле-ши?

— Ан васкăр, машина пулать, — терĕ председатель, аллăма чăмăртаса. — Асанне тĕррисемпе лайăхрах паллашар. Зойăн хăйĕн те пулмалла-ха унта...

«Асанне тĕррисем»... Çавăнпа килтĕм-çке-ха эпĕ çак яла, çавăнпа çак кермен çурта кĕтĕм. Хуçисен кăмăлĕшĕн тенĕ пек, пĕрер курка сăра ĕçрĕмĕр эпир, хурлăхан сĕткенне те тутанса пăхрăмăр.

Зоя амăшĕ нумай кĕттермерĕ: таçтан пӳртĕнчи арча тĕпĕнчен пĕр тĕрке тĕрленĕ çипуç çĕклесе килчĕ. Çулла хăвăртах тĕттĕм пулмасть, апла пулин те Анна Филипповна верандăри «свет çутине» çутса ячĕ. Вара стена çумĕнчи диван çине тĕрленĕ япаласене пĕрерĕн-пĕрерĕн сарса хучĕ, кунта шăнăçайманнисене пукан хыçĕсем çине тирпейлесе çакрĕ.

Малтанах манăн куçпуç чăл-пар сапаланчĕ. Тĕрĕ, тĕрĕ... Çапах та кăштахран эпĕ тĕксĕмрех тĕрĕсенчен çутăраххисене уйăра пуçларăм. Акă ĕнтĕ уççăнах курăнать: ватăрах алă, çамрăк алă... Асанне тĕрри, Зоя тĕрри... Кун пирки эпĕ Анна Филипповнăран пĕр иккĕленмесĕрех ыйтрăм: 

— Çапла мар-и?

— Çапла ара, çапла, — çирĕплетрĕ ман шухăша Анна Филипповна. — Каланă пеккĕн, Зойи, ара, асламăшĕнчен пĕчĕклех вĕренсе пычĕ те... Ку çитмен-ха, хăй тĕллĕн те тем тĕслĕ тĕрĕ шухăшласа кăларать. Вăрмантан, улăхран, хиртен чечексем татса килет те çеçке тĕррисене хут çине нумай тĕслĕ кăранташсемпе ӳкерсе илет. Кайран шурă пир çине куçарать...

— Анне, — хыттăнах пӳлчĕ ăна Зоя, — пурне те каламасан та юрĕччĕ... Килнĕ çынна эс асанне тĕррисем пирки лайăхрах каласа кăтарт...

— Килнĕ çынна Зоя тĕррисем те питĕ илĕртеççĕ, — сăмах хушрăм эпĕ. — Хитре тĕрĕсем... Çапах та пĕлес килет... 

— Мĕскер-ши? — чăрсăррăнрах ыйтрĕ Зоя, ман çине куç хӳрипе чалăшшăн пăхса.

— Мĕскер-мĕнĕ... Эс, акă тĕрĕ фабрикинче ĕçленĕ, — терĕм эпĕ. - Чаплă фабрика! Унăн тĕррисем пĕтĕм тĕнчипех чапа тухнă. Брюссель, Каир, Нью-Йорк, Монреаль выставкисенче пулнă. Асанне тĕррисем... Ĕлĕкрен-авалтан килекен тĕрĕсем... Хальхи тĕрĕсем... Вĕсенче — халăх чунĕ, Чăваш çĕршывĕн илемĕ... Анчах ак эсĕ, Зоя, çав чаплă фабрикăна пăрахнă та тракторпа ĕçлеме пуçланă. Пурнăçра тимĕр утăм тунă... Хурçăпа туслашнă. Эпĕ трактор ĕçне хурламастăп. Пысăк ĕç, кирлĕ ĕç. Çапах та пĕлес килет: мĕншĕн, мĕн пирки çавăн пек утăм?

— Ак мĕншĕн, ак çакăн пирки! — терĕ Зоя, юнашар тăракан Байгулов, çурăмĕнчен ал тупанĕпе çепĕççĕн кăна çапа-çапа. — Çакна кĕçех урăххи тытса илетчĕ вĕт!..

Хăй ытла хăюллă хăтланнинчен хăй вăтаннă пек, Зоя крыльца еннелле ыткăнчĕ. Ун хыççăн Володя Байгулов та тухрĕ. Ку хĕр пит именчĕкех те мар иккен. Кирлĕ чухне ун хăюлăхĕ çитмеллипех çитет. Ĕлĕкхи мĕскĕн хăрхăм мар, хальхи хастар чун!.. Ăшăмра эпĕ куншăн савăнмаллипех савăнтăм. Зоя пурнăçĕнчи «тимĕр утăма» та кăшт тĕшмĕрте пуçларăм. Кунта мана тата Зоя амăшĕ те, Анна Филипповна, пулăшрĕ.

— Ара, каланă пеккĕн, — терĕ вăл, — çут тĕнчере кашни çын хăй тĕррине тĕрлет. Çĕр çинче йĕр хăварать. Кашни хăй кăмăлланă ĕçе илĕнет. Трактор тытасси пирĕн йăхра çĕнĕ ĕç марччĕ-ха. Ман атте те тракторист пулнă. Вăрçăра — танкист. Аттене салтака ăсатсан, анне пилĕк ачапа пĕччен тăрса юлчĕ. Эпĕ, асли, вунвиççĕреччĕ. Атте вăрçăран таврăнаймарĕ... Трактор çине анне ларчĕ. Эпĕ, шкултан тухсанах, ун патне уя чупаттăм. Нихçан та манассăм çук, анне çапла çуркунне пĕлтĕрхи çĕрулми пуссине сухалать. Тăпра айĕнчен вĕтĕ-вĕтĕ çĕрулмисем тухаççĕ... Ара, пĕлтĕрхисем... Эпĕ вĕсене пуçтаратăп та, вăрман хĕрринче кăвайт чĕртсе, аннене çĕрулми пĕçерсе паратăп. Хам та тута-çăвара пĕçерте-пĕçертех хыпатăп. Мĕн каласси ĕнтĕ, пурнăçăмра эпĕ ун пек тутлă апат çисе те курман... Аннепе пĕрле ларса çӳресе, хам та трактор тытма вĕрентĕм. Сисмерĕм те тракторист пулса тăтăм. Ара, каланă пеккĕн, Зоя хĕрĕме те солярка шăрши çапрĕ пуль çав. Вăл ман пата, суха тунă çĕре, шкултан тӳрех вĕçтерсе пыратчĕ. Автол шăрши те, солидол шăрши те, тимĕр шăрши те ачаллах çапрĕ пуль çав хĕрĕме, — Анна Филипповна сăнĕнчен салху кăмăл сирĕлет, вăл хăй сисмесĕрех хаваслăн кулса илет. — Тимĕр туртать, теççĕ çав, Магнит пек, ара...

— Чимĕр-ха, Анна Филипповна, — питĕ асăрханса сăмах хушатăп эпĕ. — Сирĕн Зоя малтан тĕрĕ фабрикине туртăннă-çке-ха. Унта ĕçленĕ. Авă, мĕн тери хитре ун тĕррисем! — пуçăма сĕлтетĕп диван çинче куçа илĕртсе выртакан эреш-мереш илемлĕ япаласем çинелле.

— Унта ман старикĕн амăшĕ, ара, Зоя асламăшĕ ĕçлетчĕ, — ăнлантарать мана Анна Филипповна, — Зойăна та унта вăлах çавăтса кайрĕ. Ватă çын çамрăксене авалхи тĕрĕсем туса кăтартатчĕ... Хантăс тĕрри. Кĕскĕ тĕрри. Йĕпкĕн тĕрĕ... Шулам... Чĕпчĕрке... Акă вĕсем — Зоя асламăшĕн тĕррисем. Эпĕ вĕсен ячĕсене те лайăххăн пĕлсе пĕтерейместĕп. Тĕрĕри мĕнле тĕс мĕне пĕлтернине çеç кăшт чухлатăп. Хĕрлĕ тĕс — вĕри юн, çамрăклăх. Хури— тăпра тĕсĕ. Мĕнпур япала тăпра çинче ӳсет. Сарри — хĕвел тĕсĕ. Симĕсси — ӳсентăран...

— Çапах та... — каллех сăмах хушатăп эпĕ Зойăн «тимĕр утăмне» ăнланас килнипе.

— Трактор ĕçĕ хĕрарăм ĕçĕ мар-ха, — ассăн сывласа илет Анна Филипповна. — Хам та нумай тӳссе курнă... Хам пăрахрăм ĕнтĕ ку ĕçе. Пахчаçимĕç бригадинче тăрмашатăп. Зоя хĕрĕм те, шкултан вĕренсе тухсан, çăмăлрах та тасарах ĕçе вырнаçтăр, терĕм. Пĕрле вĕреннĕ тантăшĕсем хулана таптарчĕç. Зоя тĕрĕ фабрикине кĕчĕ. Анчах, аçа çапасшĕ! Унăн шкулти хĕр-тусĕ, Карсак Улькки тетпĕр-ха ăна, механизаторсен курсĕнче ултă уйăх вĕренчĕ те трактор бригадине çулăхрĕ. Мĕншĕн тетĕр? Виçĕмçул кĕркунне çеç Байгулов Володя çартан таврăнчĕ. Вăл пирĕннисенчен кăшт аслăрах. Салтака кайичченех трактористра ĕçлерĕ. Таврăнсан — ăна асли туса хучĕç... Леш Улькки, шухăрахскер, тӳрех ун çумнелле авăнчĕ... Хайхи пăхатăп — пирĕн Зоя та, тĕррисене пăрахса, трактористсен курсне вĕçтерчĕ. Хĕр чунĕ мар-и! — çамрăк хĕр сассипе питĕ хитрен шăнкăртаттарса кулса ячĕ Зоя амăшĕ.

Эпĕ ăнлантăм. Йăлтах ăнлантăм. Зоя паçăр «кĕçех урăххи тытса илетчĕ» тени те маншăн тупмалли юмах пулма пăрахрĕ. Эпĕ хальхи çамрăксем хушшинчи юрату вăйне сиссе илтĕм. «Çук-ха, çук, пĕтмен-ха çут тĕнчере чăн-чăн юрату! Сӳнмен ун вĕри хĕлхемĕ! — терĕм ăшăмра.

— Иккĕмĕш çул ĕçлет ĕнтĕ Зоя, — çĕнĕрен хускатрĕ сăмахне Анна Филипповна. — Кăçал сухаçăсен районти ăмăртăвĕнче мала тухрĕ. Паян акă республикăри конкурса кайнăччĕ те... Ăнăçлах пулмарĕ курăнать....

— Епле ăнăçлă мар? — хирĕçлерĕм эпĕ. — Арçынсем хушшинче иккĕмĕш вырăн. Пĕтĕм республикипе. Пысăк çĕнтерӳ ку. Колхоз председателĕ те Зоя пирки ыррине каларĕ — тĕрĕ тĕрленĕ пек хитре сухалать, терĕ.

Крыльца енчен хаваслăн кулкаласа калаçнă сасă илтĕнет. Унта — Зойăпа Володя.

— Тĕрĕ ĕçне пуçĕпех пăрахрĕ-и вара Зоя? — ыйтатăп амăшĕнчен.

— Çук-çке, — камăллăн хуравлать амăшĕ. — Хĕлле пушă вăхăтсем тупăнкалаççĕ... Кĕнекине те вулать, тĕррине те тĕрлет. Хальчченхи пекех, хирти чечек çеçкисене пухса, хут çине ӳкере-ӳкере хурать.

— Анна Филипповна, — терĕм эпĕ, каçару ыйтса. — Тархасшăн, йӳтетмĕш тесе ан шутлăр. Ырă кил-çуртран тухса кайиччен пурне те пĕлес килет: карнизпа чӳрече хашакĕсене, крыльца тĕррисене кам эрешлесе чĕнтĕрленĕ-ха сирĕн?

— Зоя ашшĕ, ара, ман упăшка, — вашаватлансах пĕлтерчĕ Анна Филипповна. — Çавă каскалать-эрешлет. Ĕçлессе хăй шкулта ĕçлет. Ĕç урокĕсене вĕрентет. Тем, таврăнаймарĕ-ха вăл хуларан... Тахçан шкулта пĕрле вĕреннĕ юлташĕ патне кĕчĕ пуль-и, мĕн-и? Тĕл пулсан, хăпаймаççĕ вара пĕр-пĕринчен...

Урамра машина сасси илтĕнчĕ. Кĕçех Зоя чупса кĕчĕ те:

— Сире кĕтеççĕ, — терĕ.

Зоя амăшĕ мана çул курки тыттарчĕ, эпĕ Зойăпа та, ун амăшĕпе те, крыльцара тăракан Володьăпа та алă тытса сывпуллашрăм. Тав турăм, ырлăх-сывлăх сунтăм вĕсене. Паянхи çутă куншăн, Çавал хĕрринчи тарăн сухашăн, асамат кĕперĕ пек ялкăшакан илемлĕ тĕрĕсемшĕн.

Киле çитсен те ывăннине сисмерĕм. Сĕтел çинчи «Кун кĕнекине» Зоя амăшĕн сăмахне çырса хутăм: «Çут тĕнчере кашни çын хăй тĕррине тĕрлет. Çĕр çинче хăй йĕрне хăварать».

Тĕрĕс, питĕ тĕрĕс сăмах...

Анчах çав каç ман çывăрасси пулмарĕ. Вырăн çинче йăвалантăм-йăвалантăм та, тăрса балкона тухрăм. Кĕçех тул çутăлчĕ. Хĕвел тухрĕ. Тем пысăкăш хĕрлĕ хĕвĕл.

— Акă вăл чăн-чăн тĕрĕ ăсти, — терĕм эпĕ, çĕнĕ иршĕн савăнса. — Нумай-нумай тĕслĕ сăрăсемпе тĕрлесе илемлетет хĕвел çĕр чăмăрне!

  